
UKA2025/Imm:18 

Ulloq saqqummiivik: 30.Sept.2025 

Illit atit:Mariane Paviasen Jensen 

Umiarsualivimmiinermut aamma umiarsuarni takornarianik 

angallassisuni ilaasut akileraarutaat pillugit Inatsisartut inatsisaata 
allanngortinnera pillugu Inatsisartut inatsisaat. 

 
(Aningaasaqarnermut Akileraartarnermullu Naalakkersuisoq) 

 
Inuit Ataqatigiinniit siunnersuummut pisariaqavissumut tunngatillugu ima 

oqaaseqarniarpugut. 
 

Siunnersuummit pineqartoq tassaavoq Kangerlussuarmi umiarsualivimmik 

atuinermi akiliuteqartarnerup aaqqissuusaanikkut allanngortinneqarnissaannut 
tunngassutilik, Inuit Ataqatigiinni neriuutigaarput kaammattuutigalugulu 

sineriak tamaat isigalugu umiarsualivinnik atuisunut akiliuteqartitsisarnerup 
nunanit allaneersunut tunngatillugu nunatta imartaanni 

atuineruleriartuinnarnerannut annerusumik akiliuteqartitsisarneq, aammali 
nakkutilliilluarnerunermik aallussinissaq pisariaqavissoq Naalakkersuisunit 

allulluarlugu suliaqaqqullugit. 
 

Umiarsuit angallannerinut tunngatilllugu qinigaaffik kingulleq 
takornariaqarnikkut akitsuutinik eqqussuineq, aammalu nunaminertanik 

takornariaqarnikkut atuisinnaaffinnut tunngasut inatsisiliuunneqarput. 
Taakkunani tamani nunaqavissut aningaasarsiornerusunngortinnissaannik 

anguniagaqarneq ingerlanneqarpoq, nunaqavissut takornarialerinermik 
suliaqarlutik salliutinneqartuaannarnissaat  periarfissiissutigineqarluarpoq 

taamaaliornikkut.  

 
Tassungali killissanngitsugut Inuit Ataqatigiinni isumaqarpugut, qinigaaffiup 

siuliani aalijangersakkatigut aalijangernerput tassaavoq,  umiarsuit ilaasuinut 
akitsuut namminersorlutik oqartussanut inummut ataatsimut 50,-Kr.-iussasoq, 

kommuninullu tunngatillugu qaffasinnerpaammik kommunit aamma 50,-Kr-
ninik akiliisitsisarsinnaasoq,  Inuit Ataqatigiit sinnerlugit taamanikkut 

siunnersuummut oqaaseqartutut akiliutigitinniarneqartoq annikigalugu 
oqaatigaarput, taannalu manna tikillugu attapparput, taamaattorli 

amerlanerussuteqartut isumaannut naaperiaasinnaasuseqarluta, 
oqaatigissavarput. 

Sikuki Harbouri aamma Royal Arctic Line saniatigut akileraartarnermut 

aqutsisoqarfik umiarsualivinni aqutsinermik akiliuteqartitsiniarnermi nunami 
maanni pingasuullutik immikkut tamarmik suliaqarput, tamassumap 

allaffissornerup annikillisarnissaannut siunertamik 
aaqqiissutisssaqartoqarneranik annertuumik takussutisissiivoq, qinigaaffillu 

kingulleq naalakkersuisuusimasut “Piginnittuunermut politikkimi”- suliffeqarfiit 
imminnut assingusut kattussuunnissaannut siunerfeqareernerup 

allunneqarnera pimoorullugu suliarineqassasoq Naalakkersuisunut 

kaammattuugigaarput. Taammaammat siunnersuummi anguniagaasoq 
akiliisitsiniartarfiit, Akileraartarnermut aqutsisoqarfimmut nuuneqarnissaannut 

tunngassutilik allaffissornikillisaanermut tunngasuusoq qujassutigaarput 
tassuunnakkullu tapersiilluta. 

 
Anigaasanullu inatsimmi ukioq manna atuuttumi oqaasertaliussat taamaalillutik 

aamma peerneqarsinnaalerneri, marloriaammik akitsuumik akiliinissamik 
pinaveersaartitsisuusoq aamma tamakkiisumik taperserparput. 

 
Siunnersuummili aammattaaq siunnersuutigineqartoq sunngiffimmi 

angallatigut ilaatigut tissiartaatinut tunngatillugu ullormut 300,- krninik 
atuinermut akitsuumik atuutilersitsisoqassasoq siunnersuutaavoq, Inuit 

Ataqatigiinni isumaqarpugut 300,- annikippallaartoq, partiillu allat 
isumaqataasinnaappata qaffasinnerulaarnissaa kissaatiginarluni. 

 

Imartarput tassaavoq inuussuterput, avammut niueruteqarnikkut annertuumik 
isaatitsissutigisarput, annerusumik mingummik, angallannermillu 

“pisariaqarluinnartuungitsunik” pisariaqartitsinngilluinnartuusoq. Silap 
pissusisata allanngoriartorneranut akiuviniarnermut tunngatillugu umiarsuit 

umiarsualivimmi taasumalluunniit avateeraanni uninngatillutik 
mingutitsinngitsunik innaallagissamik atuinissaat piumasaqaataasariaqartoq 

isumaqarpugut.  
 

Aammattaaq sinerissami umiarsualivinnik, talittarfinnik atuinerup 
pitsaanerusumik aaqqissugaanissaa pisariaqarpoq, takornariartaassuit 

sissiukkap avatinnguanut kisiariarlutik ilaasuminnik, annanniutissatut 
atugassiatik atorlugit, nunaliaasinerisa kingunerannik umiarsualivinnik atuineq 

allatut aaqqissuuneqarsinnaava? Umiarsuimmi takornariartaatit 
annanniutiminnik atuillutik ilaasuminnik nioqqaanerisa  nalaanni nunaqavissut 

talittarfimmik atueqqusaajunnaartarneri ingerlanneqarpoq, tamannalu 

nunatsinnut annerusumi iluaqutaanerusariaqartoq isumaqarpugut, umiarsuit 
umiarsualivimmut tulakkumasimanngitsut akeqanngimik, nunaqavissut 

atuisuusut mattunneqaannartarnerini nunarput annerusumik 
pissarsisinnaasariaqarpoq. 

Umiarsualivinni atuisut taakkuusariaqarput umiarsualiviit atornerinut 

annerusumik akiliuteqartariaqartut, taakkuuppumi aserfallakkiartornermik 
pilersitsisuusut iluarsartuunneqarnissaallu sinerissami pisariaqartinneqaqisoq 

taakkunuuna aningaasalersorneqarsinnaavoq. 
 

Umiarsuarnut talinnermi, imaluunniit talittarfiit avatinnguani kisaqqallutik 
pinerminni akiliutigisartagaat eqqartorpagut, tassanilu 

aaqqiivigineqartariaqartunut ilaavoq, nunaqarfinnut umiarsuit tikittarneri 

ilanngullug akiliuteqarfigineqartalernissaat nunaqarfiit Qassiarsuk aamma 
Igaliku umiarsuarnit avataaniit kisaqqaffigalugit takornarissanit 

ornigarneqartartunut ilaapput, qularnanngilarlu sinerissami nunaqarfippassuit 
ilanngullutik aamma tikinneqartartuusut, inatsimmili ersinngilaq aamma 

periarfissaqanngilaq taakkununnga tikinnermi akiliuteqartitsisarneq, nunaqarfiit 
avatinnguani kisaqqanerit, aammali ilaasartaatiniit ilaasut niusut tamarmik 

akiliisinneqartariaqartut Inuit Ataqatigiinni isumaqarpugut. 
 

Nakkulliinerup annerulernissaanut piumasaqarnermut tungatillugu 
oqaatigisariaqarparput nakkutilliinneq maanna ingerlanneqartoq 

ernumanartumiittutut oqaatigisariaqaratigu, nunatta pisussutai uummatsut 
ilaatigullu uumassusillit qanoq nalitutigisut annissorneqarneri 

ilisimaqqissaarneqanngilaq, taamaattorli nalunngilarput annissuijuartoqartoq 
annertuumillu annissuinerit annertusiartuinnartuusut, tamanna 

akuerineqarsinnaanngilaq, oqallinnerli tassunga tunngasoq allamiittoq 

ilisimavarput.  
 

Siunnersuutip ilaa tamakkiisumik taperseripput oqaatigeerlugu suliassalli 
aamma tikkuakkagut suliarineqartikkumallugit sanaartornermik 

ataatsimiititaliamut suliassanngorlugu ingerlateqqipparput. 
Qujanaq. 


